
BUDJET TASHKILOTLARIDA ICHKI AUDIT 
O‘TKAZISH JARAYONINING USLUBIY TAHLILI

Saitmuratov Saitmurat Masharip o‘g‘li 
Abu Rayhon Beruniy nomidagi Urganch davlat universiteti dotsenti, PhD 
E-mail: saitmuratovsaitmurat@gmail.com  
ORCID: 0009-0008-2048-319X

Annotatsiya. Budjet tashkilotlarida ichki audit o‘tkazish jarayonining uslubiy asoslari nazariy va amaliy 
jihatdan tahlil qilingan. Tadqiqotda hujjatlarni o‘rganish, moliyaviy tahlil, kuzatish va taqqoslash usullarining 
qo‘llanish darajasi, muvofiqlik, samaradorlik hamda moliyaviy audit tadbirlarining uslubiy xususiyatlari, 
shuningdek, ichki audit hisobotlari, xulosalari hamda taklif va tavsiyalar sifatini baholashning amaliy jihatlari 
yoritilgan. Tahlil O‘zbekiston Respublikasi Iqtisodiyot va moliya vazirligining 2025-yil yakunlari bo‘yicha 
rasmiy hisobotlari ma’lumotlari asosida amalga oshirilgan. Tadqiqot natijalari ichki audit amaliyotida hujjatlarni 
o‘rganish va muvofiqlik auditi usullarining ustuvorligini, samaradorlik auditi (performance audit) hamda 
moliyaviy tahlil usullarining esa nisbatan kam qo‘llanilishini ko‘rsatdi. Olingan empirik natijalar asosida ichki 
audit metodologiyasini xalqaro standartlar (GIAS, PEFA) talablariga yaqinlashtirishga qaratilgan amaliy taklif 
va tavsiyalar ishlab chiqilgan.

Kalit so‘zlar: ichki audit, budjet tashkilotlari, audit usullari, muvofiqlik auditi, samaradorlik auditi, moliyaviy 
audit, hujjatlarni o‘rganish, taqqoslash usuli, xavf tahlili, audit hisoboti sifati, taklif va tavsiyalar, GIAS, PEFA, 
ichki nazorat.

Аннотация. Проанализированы методологические основы процесса проведения внутреннего 
аудита в бюджетных организациях с теоретической и практической точек зрения. Рассмотрены уровень 
применения методов изучения документов, финансового анализа, наблюдения и сравнительного 
анализа, особенности методики аудита соответствия, аудита эффективности и финансового аудита, а 
также практические аспекты оценки качества отчетов внутреннего аудита, заключений, предложений и 
рекомендаций. Анализ выполнен на основе данных официальных отчетов Министерства экономики и 
финансов Республики Узбекистан по итогам 2025-го года. Результаты исследования свидетельствуют 
о приоритетном использовании методов документального анализа и аудита соответствия в практике 
внутреннего аудита, тогда как методы аудита эффективности (performance audit) и финансового анализа 
применяются сравнительно реже. На основе полученных эмпирических результатов разработаны 
практические рекомендации, направленные на совершенствование методологии внутреннего аудита и 
ее сближение с международными стандартами (GIAS, PEFA).

Ключевые слова: внутренний аудит, бюджетные организации, методы аудита, аудит соответствия, 
аудит эффективности, финансовый аудит, изучение документов, сравнительный анализ, анализ рисков, 
качество аудиторского отчета, предложения и рекомендации, GIAS, PEFA, внутренний контроль.

Abstract. The methodological foundations of the internal audit process in budgetary organizations are 
analyzed from both theoretical and practical perspectives. The study examines the application of document 
review, financial analysis, observation, and comparative analysis methods, as well as the methodological 
features of compliance, performance, and financial audits. Particular attention is given to the practical aspects 
of assessing the quality of internal audit reports, conclusions, proposals, and recommendations. The analysis 
is based on the official reports of the Ministry of Economy and Finance of the Republic of Uzbekistan for 
2025. The findings indicate the predominance of document review and compliance audit methods in internal 
audit practice, while performance audit and financial analysis techniques are used relatively less frequently. 
Based on the empirical findings, practical recommendations have been developed to enhance internal audit 
methodology and bring it closer to international standards (GIAS and PEFA).

Keywords: internal audit, budgetary organizations, audit methods, compliance audit, performance audit, 
financial audit, document review, comparative analysis, risk analysis, audit report quality, proposals and 
recommendations, GIAS, PEFA, internal control.

K I R I S H
So‘nggi yillarda mamlakatimizda davlat moliyasini boshqarishda shaffoflik va hisobdorlikni ta’minlash, budjet 

mablag‘laridan samarali va maqsadli foydalanishni kuchaytirish davlat siyosatining ustuvor yo‘nalishlaridan 
biriga aylandi. Ushbu islohotlar tizimida davlat organlari va tashkilotlarining ichki audit xizmatlari moliyaviy-
xo‘jalik faoliyatining qonuniyligi, samaradorligi va maqsadga muvofiqligini baholovchi, ichki nazorat tizimining 
ishonchliligini ta’minlovchi muhim institut sifatida shakllanmoqda.

Ichki audit faoliyatining samaradorligi ko‘p jihatdan undagi uslubiy yondashuvning to‘g‘ri tanlanishiga bog‘liq. 
Audit tadbiri davomida qo‘llaniladigan usullar — hujjatlarni o‘rganish, moliyaviy tahlil, kuzatish va taqqoslash 
— auditning maqsadi, obyekti va turiga muvofiq tanlanishi lozim. Amaliyotda ushbu usullar ichki auditning turli 
yo‘nalishlarida qo‘llanilib, moliyaviy-xo‘jalik faoliyatini baholash, ichki nazorat tizimini takomillashtirish hamda 
boshqaruv qarorlarini qabul qilish uchun zarur axborot bazasini shakllantirishga xizmat qilmoqda.

Tadqiqotning dolzarbligi ana shu uslubiy nomutanosiblikni xolisona o‘rganish zaruriyati bilan belgilanadi. 
Tadqiqotning maqsadi budjet tashkilotlarida ichki audit o‘tkazishning uslubiy asoslarini empirik ma’lumotlar 
asosida tahlil qilish, audit turlari (muvofiqlik, samaradorlik, moliyaviy) o‘rtasidagi uslubiy farqlarni aniqlash 
hamda audit hisoboti, xulosa va tavsiyalari sifatini baholash mezonlarini takomillashtirish bo‘yicha asoslangan 
takliflar ishlab chiqishdan iborat.

Tadqiqot obyekti sifatida 2025-yil davomida faoliyati baholangan 11 ta vazirlik va idoraning ichki audit 
xizmatlari amaliyoti olingan. Tadqiqotda tahliliy, qiyosiy, statistik va tizimli yondashuv usullaridan foydalanilgan.

M A V Z U G A  O I D  A D A B I Y O T L A R  S H A R H I
Budjet tashkilotlarida ichki audit o‘tkazish jarayonining uslubiy asoslari milliy normativ-huquqiy hujjatlar 

va xalqaro standartlar asosida shakllanadi. O‘zbekiston Respublikasi Vazirlar Mahkamasining 2022-yil 
1-avgustdagi 416-son qarorida ichki audit xizmatlarining vazifalari, vakolatlari va audit tadbirlarini tashkil etish 
tartibi belgilangan bo‘lsa, 2023-yildagi 377-son qarorda ichki audit xizmatlari faoliyatini baholash mezonlari va 
samaradorlik ko‘rsatkichlari joriy etilgan.

So‘nggi yillarda qabul qilingan 2025-yildagi normativ hujjatlar davlat moliyasini boshqarishda risklarga 
asoslangan yondashuvni rivojlantirishga qaratilgan. Xususan, 279-son qarorda davlat moliyasi sohasida 
xavflarni boshqarish tizimini joriy etish masalalari yoritilgan bo‘lsa, 210-son qaror bilan tasdiqlangan davlat 
moliyasini boshqarish strategiyasida ichki auditning profilaktik va maslahat beruvchi funksiyalarini kuchaytirish 
vazifalari belgilangan. Shuningdek, 446-son qaror ichki nazorat va ichki audit tizimlarining o‘zaro integratsiyasini 
takomillashtirishga xizmat qiladi.

Iqtisodiyot va moliya vazirligining 2025-yil yakunlari bo‘yicha hisobotlari ichki audit xizmatlari faoliyatining 
amaliy natijalarini baholash imkonini beradi. Ushbu hisobotlarda audit tadbirlari samaradorligi, aniqlangan 
xatarlar va berilgan tavsiyalar ijrosi bo‘yicha ma’lumotlar keltirilgan.

Xalqaro miqyosda ichki audit faoliyatining metodologik asoslari The Institute of Internal Auditors tomonidan 
ishlab chiqilgan Global Internal Audit Standards (GIAS) hujjatida bayon etilgan. Mazkur standartlar auditni 
rejalashtirish, dalillarni yig‘ish, audit hisobotlarini tayyorlash va sifat nazoratini amalga oshirish bo‘yicha 
zamonaviy yondashuvlarni belgilaydi. PEFA metodologiyasi esa ichki audit tizimini davlat moliyasini boshqarish 
samaradorligini baholashning muhim elementi sifatida ko‘rib chiqadi. PEMPAL materiallarida davlat sektorida 
samaradorlik auditi va risklarga asoslangan audit amaliyotining ilg‘or tajribalari yoritilgan.

Ichki audit tadbirlarini o‘tkazish qo‘llanmasida audit jarayonining asosiy bosqichlari, jumladan, rejalashtirish, 
tekshiruv o‘tkazish, dalillarni hujjatlashtirish, hisobot tayyorlash va tavsiyalar ijrosini monitoring qilish tartiblari 
batafsil bayon etilgan.

Adabiyotlar sharhi shuni ko‘rsatadiki, xalqaro va milliy manbalarda audit usullarining nazariy va uslubiy 
asoslari keng yoritilgan hamda ularning amaliy qo‘llanilishiga oid muhim ilmiy yondashuvlar shakllangan. 
Mazkur manbalar budjet tashkilotlarida ichki audit tizimini takomillashtirish, audit usullarini samarali qo‘llash 
va boshqaruv sifatini oshirish uchun mustahkam ilmiy-metodik asos bo‘lib xizmat qiladi. Ushbu tadqiqot esa 
mavjud ilmiy qarashlarni empirik ma’lumotlar bilan boyitish hamda ichki audit amaliyotini yanada rivojlantirishga 
qaratilgan.

T A D Q I Q O T  M E T O D O L O G I YA S I
Tadqiqot Iqtisodiyot va moliya vazirligining 2025-yil yakunlari bo‘yicha ikki rasmiy hisobot ma’lumotlariga 

asoslanadi: davlat organlari va tashkilotlarining ichki audit xizmatlari faoliyati to‘g‘risidagi yillik hisobot hamda 
vazirlik va idoralarning ichki audit xizmatlari faoliyatini baholash natijalari bo‘yicha hisobot. Asosiy empirik baza 
sifatida 2025-yilda 5 turdagi xavf omillari tahlili asosida tanlab olingan 11 ta ichki audit xizmatining (mavjud ichki 
audit xizmatlarining 22 foizi) baholash natijalari olingan.

Tahlil quyidagi mantiq asosida tuzilgan: birinchidan, audit usullarining (hujjatlarni o‘rganish, moliyaviy tahlil, 
kuzatish, taqqoslash) qo‘llanilish darajasi umumiy natija ko‘rsatkichlari orqali aniqlanadi; ikkinchidan, muvofiqlik, 
samaradorlik va moliyaviy audit turlari o‘rtasidagi uslubiy farqlar baholash yo‘nalishlari kesimida qiyoslanadi; 
uchinchidan, audit hisoboti va tavsiyalari sifati baholash savolnomasining yetti yo‘nalishi bo‘yicha statistik tahlil 
qilinadi.

T A H L I L  V A  N A T I J A L A R
Audit usullarining qo‘llanilish darajasi: hujjatlarni o‘rganish, moliyaviy tahlil, kuzatish va taqqoslash
Ichki audit metodologiyasida to‘rt asosiy usul ajratiladi. Hujjatlarni o‘rganish (dokumental tekshiruv) — 

birlamchi hujjatlar, hisob registrlari va hisobotlarning to‘g‘riligi, qonuniyligi va o‘zaro mosligini tekshirishga 
qaratilgan usul. Moliyaviy tahlil — moliyaviy ko‘rsatkichlar dinamikasi, tarkibi va og‘ishlarini o‘rganish orqali 
xato va kamchiliklarni aniqlash usuli. Kuzatish — obyektda amalda mavjud holatni bevosita ko‘zdan kechirish 
(mol-mulk inventarizatsiyasi, jarayonni real vaqtda kuzatish). Taqqoslash — rejaviy va haqiqiy ko‘rsatkichlarni, 
normativ va amaldagi qiymatlarni, shuningdek, davrlar va obyektlar bo‘yicha ma’lumotlarni qiyoslash usuli.

2025-yil empirik ma’lumotlari hujjatlarni o‘rganish usulining hukmron mavqega ega ekanini ko‘rsatadi. 
Hisobot davrida ichki audit xizmatlari tomonidan 1 444 ta ichki audit tadbiri o‘tkazilib, ularning natijasida 4 226 
ta taklif va tavsiya kiritilgan hamda 4 088 tasi (97 foizi) ijro etilgan. Bu tadbirlarning aksariyati birlamchi hujjatlar 
va hisobotlarni tekshirishga asoslangan dokumental yo‘nalishda olib borilgan.

Moliyaviy tahlil usuli sezilarli natija bergan: 2025-yil davomida 1 645,7 mlrd so‘mlik moliyaviy xato va 
kamchiliklar aniqlanib, ularning 261,1 mlrd so‘mi tegishli budjetlarga tiklangan. Bundan tashqari, 44 ta davlat 
organida 96,4 trln so‘mlik budjet mablag‘lari hisobidan moliyalashtirilgan 124 ta dasturning 717 ta maqsadli 
indikatori ijrosi yuzasidan hisobotlar tahlil qilingan. Bu taqqoslash usulining (reja-fakt qiyosi) samaradorlik tahlili 
bilan birikkan ko‘rinishidir.

Masofaviy (kameral) audit — hujjatlarni o‘rganishning raqamli shakli — kengaymoqda. «UzASBO» dasturiy 
majmuasining «Kameral» modulidan foydalanish uchun 194 nafar (83 foiz) ichki audit xodimiga login va parollar 
taqdim etilgan. Shunga qaramay, baholash natijalari ayrim idoralarda (masalan, Maktabgacha va maktab ta’limi 
vazirligi, Kadastr agentligi) barcha xodimlarga masofaviy audit imkoniyati hali yaratilmaganini ko‘rsatdi, bu esa 
dokumental va tahliliy usullarning qamrovini cheklaydi.

Kuzatish usuli budjet hisobi va hisobotlarini yuritishga ko‘maklashish doirasida 1 030,5 mlrd so‘mlik asosiy 
vositalar va tovar-moddiy boyliklarning balansda to‘g‘ri aks ettirilishida namoyon bo‘lgan. Profilaktika tadbirlari 
natijasida esa 827,3 mlrd so‘mlik maqsadsiz va samarasiz xarajatlarning oldi olingan. Quyidagi 1-jadval audit 
usullarining qo‘llanilish darajasini umumlashtiradi.

1-jadval
Audit usullarining qo‘llanilish darajasi (2025-yil)1

Audit usuli Amaliyotdagi asosiy ko‘rinishi Miqdoriy natija

Hujjatlarni o‘rganish Birlamchi hujjatlar va hisobotlarni dokumental 
tekshirish; kameral (masofaviy) audit

1 444 ta audit tadbiri; 194 (83 foiz) 
xodimga UzASBO tizimiga kirish 

huquqi berilgan

Moliyaviy tahlil Moliyaviy xato va kamchiliklarni aniqlash; xarajatlar 
samaradorligini tahlil qilish

1 645,7 mlrd so‘m xato va kamchilik 
aniqlangan; 261,1 mlrd so‘m 

tiklangan

Kuzatish Mol-mulk va TMBni inventarizatsiya qilish; balansda 
aks ettirishga ko‘maklashish

1 030,5 mlrd so‘mlik aktivlar bo‘yicha 
tuzatishlar kiritilgan

Taqqoslash Reja-fakt qiyosi; maqsadli indikatorlar ijrosini 
baholash

124 ta dastur, 717 ta indikator; 96,4 
trln so‘m qamrov

Muvofiqlik, samaradorlik va moliyaviy audit tadbirlarining uslubiy farqlari

Audit turlari maqsadi, mezoni va qo‘llaniladigan usullari bo‘yicha bir-biridan farqlanadi. Muvofiqlik auditi 
(compliance audit) faoliyatning amaldagi qonunchilik hujjatlariga mosligini tekshiradi va asosan hujjatlarni 
o‘rganish hamda taqqoslash usullariga tayanadi. Moliyaviy audit hisob va hisobotlarning ishonchliligini, 
mablag‘larning maqsadli sarflanishini baholaydi va moliyaviy tahlil usulini birinchi o‘ringa qo‘yadi. Samaradorlik 
auditi (performance audit) esa budjet xarajatlarining tejamkorligi, mahsuldorligi va natijadorligini baholaydi, 
ko‘proq tahliliy, qiyosiy va kuzatish usullarini talab qiladi.

1	 Manba: muallif tomonidan rasmiy hisobotlar asosida tuzilgan.

Empirik ma’lumotlar O‘zbekiston budjet tashkilotlari amaliyotida muvofiqlik va moliyaviy yo‘nalishdagi 
auditning ustuvorligini, samaradorlik auditi metodologiyasi esa endigina shakllanayotganini ko‘rsatadi. Buni 
baholash natijalari yaqqol tasdiqlaydi: ko‘pchilik idoralarda budjet dasturlari ijrosi belgilangan yo‘nalishlarda 
baholanmagan hamda baholash natijalari bo‘yicha taklif va tavsiyalar ishlab chiqilmagan (xususan, Transport 
vazirligi, Ekologiya vazirligi, Yoshlar ishlari agentligi, Madaniyat vazirligi, Adliya vazirligi). Bu samaradorlik tahlili 
usulining (3E) hali tizimli ravishda qo‘llanilmaganini bildiradi.

Aynan shu sababdan ham milliy darajada samaradorlik auditini joriy etish chora-tadbirlari kuchaytirilmoqda: 
PEMPAL hamjamiyati bilan birgalikda “Samaradorlik auditi bo‘yicha qo‘llanma” loyihasi tayyorlangan, yangi 
tahrirdagi Ichki audit milliy standartlari loyihasi GIAS asosida ishlab chiqilgan, boshqarma xodimlari esa 
Chernogoriya tajribasi (Performance Audit va Sustainability Audit) bilan tanishgan. Quyidagi 2-jadval uch audit 
turining uslubiy farqlarini umumlashtiradi.

2-jadval
Audit turlarining uslubiy qiyosiy tahlili2

Mezon Muvofiqlik auditi Moliyaviy audit Samaradorlik auditi

Asosiy maqsad Qonunchilikka rioya 
etilishini tekshirish

Hisob va hisobotlarning 
ishonchliligini baholash

Tejamkorlik, mahsuldorlik va 
natijadorlikni baholash

Baholash mezoni Normativ-huquqiy hujjatlar Hisob standartlari, budjet 
intizomi

3E ko‘rsatkichlari, maqsadli 
indikatorlar

Ustun usul Hujjatlarni o‘rganish, 
taqqoslash Moliyaviy tahlil Tahlil, qiyoslash, kuzatish

Amaliyotdagi holati Hukmron (keng qo‘llaniladi) Faol qo‘llaniladi Endigina shakllanmoqda

Ichki audit hisoboti, xulosa, taklif va tavsiyalari sifatini baholashning amaliy jihatlari

Ichki audit faoliyati sifatini baholash 2023-yil 14-avgustdagi O‘zbekiston Respublikasi Hukumatining 
377-son qarori bilan tasdiqlangan namunaviy savolnomaga ball berish orqali amalga oshiriladi. 2025-yilda 
savolnoma takomillashtirilib, savollar soni 17 taga ko‘paygan holda 58 tani tashkil etdi. Savolnoma yettita 
yo‘nalishni qamrab oladi va har bir yo‘nalishga uning ahamiyatidan kelib chiqib vazn belgilangan (3-jadval).

3-jadval
Baholash yo‘nalishlari va belgilangan vaznlar3

Baholash yo‘nalishi Vazn
Faoliyatning belgilangan tartibda tashkil etilishi, mustaqilligi va resurslar bilan ta’minlanishi 0,10

Faoliyatga oid ichki hujjatlarning qabul qilinishi 0,10
Yillik rejaning xavf tahlili asosida ishlab chiqilishi 0,20

Audit tadbirlarining qonunchilikka muvofiq o‘tkazilishi va rasmiylashtirilishi 0,20
Chora-tadbirlar rejasining bajarilishi 0,20

Xodimlarning malaka darajasi va faoliyati samaradorligining baholanishi 0,15
Faoliyatga oid boshqa savollar 0,05

Uch yo‘nalish — yillik rejaning xavf tahlili asosida ishlab chiqilishi, audit tadbirlarining qonunchilikka muvofiq 
o‘tkazilishi hamda chora-tadbirlar rejasining bajarilishi — eng yuqori (0,20) vaznga ega. Bu yondashuv PEFA 
metodologiyasi bilan uyg‘un, chunki aynan shu indikatorlar audit sifatining hal qiluvchi mezonlari hisoblanadi. 
Demak, audit hisoboti sifati nafaqat aniqlangan kamchiliklar soni bilan, balki tavsiyalarning asosliligi, 
rasmiylashtirilishi va ijrosi monitoringi bilan ham o‘lchanadi.

Baholash amaliyoti hisobotlar sifatidagi tizimli kamchiliklarni ochib berdi. Ko‘pchilik idoralarda ichki audit 
tadbirlari uchun dastur ishlab chiqilmagan yoki belgilangan tartibda ishlab chiqilmagan, audit natijalari «Davlat 
auditi» dasturiy kompleksiga to‘liq kiritilmagan, hisobotlar birinchi rahbarga taqdim etib borilmagan. Eng zaif 
bo‘g‘in — yillik rejaning xavf tahliliga asoslanmaganligidir: Ekologiya vazirligida bu yo‘nalish atigi 19 foiz, 
Maktabgacha va maktab ta’limi vazirligida 25 foiz, Transport vazirligida esa 38 foiz darajasida baholangan. 

2	  Manba: muallif tomonidan ishlab chiqilgan
3	  Manba: Oʻzbekiston Respublikasi Vazirlar Mahkamasining 2023-yil 14-avgustdagi 377-son qarori asosida

Chora-tadbirlar rejasining bajarilishi ham past darajada bo‘lib, Transport vazirligida 25 foiz, Maktabgacha va 
maktab ta’limi vazirligida 38 foizni tashkil etgan.

Xodimlarning faoliyat samaradorligini baholashda to‘rtta kalit ko‘rsatkich (KPI) qo‘llaniladi: oldi olingan 
moliyaviy xato va kamchiliklar, masofaviy audit natijalari, yillik rejaning bajarilishi hamda takliflarning ijro etilishi. 
2025-yil IV chorak natijalariga ko‘ra, 232 nafar xodimdan 171 nafari (74 foiz) «a’lo», 38 nafari (16 foiz) «yaxshi», 
13 nafari (6 foiz) «qoniqarli» va 10 nafari (4 foiz) «qoniqarsiz» deb baholangan. Bu ko‘rsatkich III chorakka 
nisbatan sezilarli yaxshilanish kuzatilganini ko‘rsatadi.

2025-yilda baholangan 11 ta ichki audit xizmatining natijalari quyidagicha taqsimlandi: 2 tasi (18 foiz) 
«yuqori», 6 tasi (55 foiz) «o‘rta» va 3 tasi (27 foiz) «past» darajada baholandi. Sifat darajasi 90 foiz va undan 
yuqori bo‘lganda «yuqori», 70–90 foiz oralig‘ida «o‘rta», 70 foizdan kam bo‘lganda esa «past» deb belgilanadi. 
Quyidagi 4-jadval baholash natijalarining batafsil kesimini keltiradi.

4-jadval
Ichki audit xizmatlari faoliyatini baholash natijalari (2025-yil)4

Vazirlik / idora Sifat darajasi, % Daraja Eng zaif yo‘nalish
Adliya vazirligi 92,4 Yuqori Reja xavf tahlili

Qishloq xo‘jaligi vazirligi 91,6 Yuqori Reja xavf tahlili
“O‘zarxiv” agentligi 88,7 O‘rta Chora-tadbirlar

Texnik tartibga solish agentligi 86,1 O‘rta Chora-tadbirlar
Fanlar akademiyasi 83,8 O‘rta Reja xavf tahlili
Madaniyat vazirligi 81,3 O‘rta Reja xavf tahlili

Yoshlar ishlari agentligi 75,7 O‘rta Ichki hujjatlar
Kadastr agentligi 72,3 O‘rta Chora-tadbirlar

Maktabgacha va maktab ta’limi vazirligi 66,7 Past Reja xavf tahlili
Ekologiya vazirligi 64,3 Past Reja xavf tahlili
Transport vazirligi 62,2 Past Chora-tadbirlar

Tahlil natijalari quyidagi uslubiy qonuniyatlarni aniqladi. Birinchidan, ichki audit xizmati xodimlarining 
malaka darajasi va faoliyatning tashkiliy tartibi bo‘yicha aksariyat idoralarda «yuqori» (90 foiz va undan yuqori) 
natijalar qayd etildi, ya’ni tashkiliy-kadrlar bazasi nisbatan kuchli hisoblanadi. Ikkinchidan, eng past natijalar 
aynan uslubiy chuqurlikni talab qiluvchi yo‘nalishlarda — yillik rejaning xavf tahlili asosida ishlab chiqilishi va 
chora-tadbirlar rejasining bajarilishida — qayd etildi. Bu ichki audit metodologiyasidagi asosiy bo‘shliq xavfga 
yo‘naltirilgan rejalashtirish (risk-based planning) va monitoring jarayonlarida ekanini ko‘rsatadi.

Uchinchidan, «past» darajada baholangan xizmatlarda umumiy belgilar uchraydi: xavf tahlilisiz tuzilgan 
reja, rejadan tashqari tadbirlar ulushining 20 foizdan oshib ketishi, audit dasturlarining ishlab chiqilmaganligi va 
natijalarning «Davlat auditi» kompleksiga kiritilmaganligi. Bu omillarning birgalikda namoyon bo‘lishi hujjatlarni 
o‘rganish va taqqoslash usullarining ham tizimsiz qo‘llanilayotganini bildiradi. To‘rtinchidan, dinamik tahlil ijobiy 
tendensiyani ko‘rsatadi: 2024-yilda baholangan to‘rtta idorada (Qishloq xo‘jaligi vazirligi, Madaniyat vazirligi, 
Texnik tartibga solish agentligi va Fanlar akademiyasi) 2025-yilda sifat darajasi oshgan.

X U L O S A  V A  T A K L I F L A R
O‘tkazilgan uslubiy tahlil budjet tashkilotlarida ichki audit jarayonining metodologik holatini aniqlashga 

imkon berdi. Tadqiqot quyidagi asosiy xulosalarni shakllantirdi: ichki audit amaliyotida hujjatlarni o‘rganish 
va muvofiqlik auditi usullari hukmron mavqega ega; moliyaviy tahlil sezilarli natija beradi, biroq samaradorlik 
(performance) auditi metodologiyasi hali tizimli ravishda qo‘llanilmaydi; audit hisoboti va tavsiyalari sifatini 
ta’minlovchi hal qiluvchi bo‘g‘inlar — xavfga yo‘naltirilgan rejalashtirish va ijro monitoringi — eng zaif yo‘nalishlar 
bo‘lib qolmoqda.

Mazkur xulosalar asosida quyidagi takliflar ishlab chiqildi:
1.	 Yillik rejani tizimdagi barcha ichki audit obyektlarini to‘liq qamrab oluvchi xavf tahlili (risk-based planning) 

asosida ishlab chiqishni metodik jihatdan majburiy mezonga aylantirish, rejadan tashqari tadbirlar ulushining 20 
foizdan oshmasligi talabiga rioya etilishi ustidan nazoratni kuchaytirish. 

2.	 Samaradorlik auditi metodologiyasini (3E — tejamkorlik, mahsuldorlik, natijadorlik) bosqichma-bosqich 
joriy etish, budjet dasturlarining maqsadli indikatorlari ijrosini muntazam baholashni har bir audit tadbirining 
tarkibiy qismiga aylantirish. 

3.	 Audit usullarining muvozanatini ta’minlash: dokumental tekshiruv bilan bir qatorda moliyaviy-tahliliy va 
kuzatish usullarini kuchaytirish, barcha xodimlarga «UzASBO»ning kameral modulidan foydalanish imkoniyatini 

4	  Manba: baholash hisoboti ilovasi asosida tuzilgan

yaratish hamda masofaviy audit qamrovini kengaytirish. 
4.	 Audit hisoboti sifatini ta’minlash maqsadida har bir audit tadbiri bo‘yicha dastur ishlab chiqish, natijalarni 

«Davlat auditi» dasturiy kompleksiga o‘z vaqtida kiritish va birinchi rahbarga muntazam hisobot taqdim etish 
amaliyotini mustahkamlash. 

5.	 Chora-tadbirlar rejasining ijrosi ustidan uzluksiz monitoring tizimini joriy etish, taklif va tavsiyalarni 
rejaga to‘liq kiritish hamda ularning amaliyotga tatbiq etilishini muntazam baholab borish. 

6.	 Ichki auditning milliy standartlarini GIAS va PEFA mezonlariga muvofiqlashtirishni davom ettirish, 
xodimlar malakasini xalqaro ilg‘or tajriba (PEMPAL) asosida muntazam oshirib borish hamda ichki baholash 
(internal quality assessment) tizimini yo‘lga qo‘yish. 

Ushbu takliflarning amalga oshirilishi ichki audit usullarining muvozanatli qo‘llanilishini ta’minlaydi, muvofiqlik 
auditidan samaradorlik auditiga bosqichma-bosqich o‘tishni tezlashtiradi va pirovardida budjet mablag‘laridan 
foydalanish samaradorligini oshirishga xizmat qiladi.

